
Yr Uned Ganu – Gweithio gyda Babanod Cynamserol a’u Rhieni 

Helo, fy enw i ydy Dr Liz Coombes ac rwy’n therapydd cerddoriaeth.  Rwy’n mynd i drafod yr Uned 
Ganu gyda chi heddiw.  Astudiaeth beilot a oedd yn canolbwyntio ar ymyrraeth ganu therapi 
cerddoriaeth a gynhaliwyd yn Ysbyty’r Tywysog Siarl, Merthyr Tudful yn 2019.  Roedd yr astudiaeth 
yn edrych ar gefnogi proses fondio rhiant/baban a lleihau pryder rhieni.  Cyn i fi ddechrau, hoffwn 
ddiolch yn fawr i Dr Iyad Al-Muzaffar, y Niwrolegydd Ymgynghorol yno a’r holl staff, rhieni a babanod 
gwych a fu’n gefnogol iawn yn ystod fy nghyfnod yno. 

Felly, mae therapi cerddoriaeth i fabanod cynamserol yn faes ymchwil sy’n cynyddu’n rhyngwladol.  
Mae nifer o dreialon rheoli ar hap wedi’u cynnal, sydd wedi’u hailadrodd mewn gwahanol wledydd, 
er enghraifft UDA, Israel, Norwy a Columbia.  Mae’r astudiaethau hyn yn dangos, pan gynigir therapi 
cerddoriaeth i fabanod cynamserol a’u rhieni, fod y babanod yn arddangos lefelau uwch o 
ddirlawnder ocsigen, mae eu harhosiad yn yr ysbyty yn llai ac maent yn magu pwysau yn gyflymach.  
Roeddent hefyd yn arddangos llai o ofid yn ystod gweithdrefnau poenus ac mae’r rhieni wedi dweud 
eu bod yn teimlo cyswllt agosach gyda’u babanod a’u bod yn teimlo wedi’u grymuso i ofalu 
amdanynt. 

Yng Nghymru nid oes gennym unrhyw therapi cerddoriaeth mewn ysbytai ar gyfer y boblogaeth hon 
ar hyn o bryd.  Rwy’n teimlo’n angerddol iawn am therapi cerddoriaeth ar gyfer y grŵp cleient hwn a 
phenderfynais gynnal astudiaeth beilot gyda’r bwriad, pe byddem yn cael canlyniadau positif yna 
byddem yn gallu ailadrodd yr astudiaeth mewn unedau eraill neu greu rhaglen a fyddai’n addas 
mewn llawer o leoliadau.  Fe luniais brotocol dulliau cymysg gan gasglu data ansoddol a meintiol a 
bum yn ddigon ffodus i’r pwyllgor moeseg ei gymeradwyo a chael cytundeb y gellir ei gynnal yn 
Ysbyty’r Tywysog Siarl gan Fwrdd Iechyd Prifysgol Cwm Taf Morgannwg. 

Fe wnaethom feddwl yn ofalus iawn beth yr oeddem am ei wneud yn yr astudiaeth ac un peth oedd 
yn bwysig i ni oedd ei fod yn rhywbeth y gellir ei ailadrodd yn hawdd ac nad oedd unrhyw beth yn 
rhy gymhleth.  Fe wnaethom ganolbwyntio ar ymyrraeth a fyddai’n gost isel a chawsom y syniad o 
weithdy a fyddai’n cael ei gynnal gan therapydd cerddoriaeth a fyddai’n esbonio’r manteision o ganu 
neu hymian i fabanod cynamserol yn ystod eu harhosiad yn yr ysbyty.  Roedd y gweithdy yn mynd i 
helpu rhieni i ganu yn y ffordd orau i gysylltu â’r babi a’r pethau yr oeddem yn gobeithio eu cyfleu i’r 
rhieni oedd lefel y sŵn, h.y. pa mor uchel neu ddistaw y byddent yn canu i’r babanod, pa bethau y 
byddai angen iddynt eu canu a fyddai’n ymadroddion cymharol syml ac ailadroddus, a hefyd yr 
uchafswm o amser y dylent ganu i’r babi heb eu gor-fywiogi oherwydd yn amlwg mae babanod 
cynamserol yn fregus a sensitif iawn ac felly’r peth olaf yr ydym am ei wneud yw achosi straen. 

Roedd gan yr uned ganu brotocol.  Roedd gennym feini prawf recriwtio.  Byddaf yn rhoi dolen i chi i’r 
papur yn ddiweddarach a gallwch ei lawrlwytho a’i ddarllen os byddwch yn dymuno.  Nid wyf am 
eich llethu gyda llawer o wybodaeth wyddonol ond yr hyn yr oeddem yn chwilio amdano oedd 
babanod nad oeddent yn rhy sâl yn feddygol, eu bod yn sefydlog, eu bod wedi’u categoreiddio fel 
babanod cynamserol a bod eu mam a’u tad yn barod ac ar gael i ddod i weithdy a fyddai’n tua 45 o 
hyd i gwblhau rhai mesurau llinell sylfaen i ni a fyddai’n rhoi syniad o’u lefelau straen, faint o fond yr 
oeddent yn ei deimlo gyda’r babi a holiadur byr am y gweithdy.  Yna, byddai’r gweithdy yn cael ei 
gynnal ac yna ar yr adeg rhyddhau neu’n agos at yr amser hwnnw, byddwn yn gofyn iddynt ailadrodd 
y mesurau ansoddol yr oeddent wedi’u cwblhau i ni ac esbonio ychydig hefyd mewn holiadur am eu 
profiad o ganu i’r baban, beth oedd eu barn am hyn. 

Fe wnaethom recriwtio 10 teulu ar gyfer yr astudiaeth, a oedd tua 10% o’r nifer flynyddol o fabanod 
a fyddai’n cyflawni’r meini prawf recriwtio ac er bod y sampl hwn yn gymharol fach, roeddem yn 



gallu dangos bod cynnydd ystadegol sylweddol i lesiant y rhieni o ran graddfa lles Warwick 
Edinburgh felly roedd hynny’n obeithiol iawn.  Gwelwyd cynnydd hefyd yn y bond rhwng y rhieni a’r 
babanod a gostyngiad mewn gorbryder ac er nad oedd gan hyn yr un arwyddocâd ar gyfer lles y 
rhieni, mae’n rhywbeth y gallwn gadw llygad arno mewn astudiaethau yn y dyfodol er mwyn gallu 
gweld patrwm.  Ni welsom unrhyw wahaniaeth yn y raddfa iselder. 

Felly, beth ddigwyddodd yn y gweithdy?  Defnyddiais yr ystafell i rieni ar y ward a’i pharatoi i fod yn 
groesawgar.  Ceisiais gael seddau cyfforddus, paneidiau o de/coffi a bisgedi.  Yn y sesiwn gyntaf 
rwy’n credu bod gennym 4 mam.  Dim ond y mamau a ddaeth i’r un cyntaf ond daeth rhai tadau 
wedi hyn, a oedd yn dda.  Dechreuodd y sesiwn gyda gweithgarwch ‘dod i adnabod eich gilydd’ ac fe 
wnaethom sgwrsio ychydig am ba mor heriol yw’r profiad o gael baban cynamserol.  Rhywbeth nad 
oeddem o reidrwydd wedi’i ddisgwyl oedd bod pob un o’r mamau wedi dweud eu bod wedi 
mwynhau cwrdd â’i gilydd mewn lleoliad ychydig yn wahanol i fod gyda’i gilydd ar y ward.  I 
ddechrau, roedd gennym ymarfer ymlacio i’r mamau, wrth wrando ar gerddoriaeth a gwneud iddynt 
deimlo wedi ymlacio oherwydd roedd rhai o’r mamau o dan ychydig o straen.  Fe wnaethom drafod 
cael baban cynamserol a hefyd roeddent yn poeni ychydig fy mod yn mynd i ofyn iddynt ganu ar eu 
pen eu hunain, ac wrth gwrs ni fyddwn yn gwneud hynny.  Fe wnaeth hyn ein helpu hefyd i drafod 
sut y gall defnyddio cerddoriaeth ein helpu i ymlacio.  Naill ai i godi ein lefelau egni neu i ymlacio. 

Fe wnaethom drafod ychydig pa mor aml yr oeddent yn gwrando ar gerddoriaeth.  Awgrymais y 
gallai hyn fod yn rhywbeth iddynt feddwl amdano, os oeddent yn mwynhau gwneud hyn, y gallent 
gael rhywfaint o amser i’w hunain.  Yna esboniais i’r rhieni bod eu babanod wedi bod yn gwrando ar 
eu lleisiau trwy’r amser yr oeddent yn y groth a’u bod yn gallu adnabod lleisiau mam a dad a bod 
gwaith ymchwil wedi dangos bod yn well ganddynt eu lleisiau hwy na lleisiau unrhyw un arall.  
Hefyd, yn ddiddorol, pe byddem yn recordio llais y rhieni ac yna’n rhoi dewis i’r baban wrando ar lais 
rhieni wedi’i recordio neu lais byw, y gall babanod adnabod y gwahaniaeth rhwng y recordiad a’r 
lleisiau byw, a bod yn well ganddynt y lleisiau byw.  Yna fe wnaethom drafod sut i ganu, sef 
defnyddio synau syml iawn yn dawel iawn a bod yn dyner iawn.  Fe wnaethom edrych ar bethau fel 
hyn (y therapydd yn gwneud synau canu mmmm, wwwwwww, babi bach mami).  Rhywbeth fel hyn 
ac na fyddai hyn yn golygu canu am fwy na tua 10 neu 15 munud felly gallai fod yn rhywbeth tawel a 
phersonol iawn. 

O ran y data ansoddol, roedd gennym gyfradd uchel iawn o ymatebion cadarnhaol gan y mamau a’r 
tadau.  Er bod llawer ohonynt wedi dweud eu bod wedi teimlo’n nerfus iawn, eu bod o’r farn bod y 
therapydd a’r ymarfer ymlacio wedi gwneud iddynt ymlacio a’u bod o’r farn bod y wybodaeth 
ymarferol am sut mae clyw babanod yn datblygu yn gynnar iawn yn y groth wedi bod yn ???  Pethau 
ymarferol eraill fel sut i ganu, am ba hyd y dylent ganu ac yna meddwl sut y gallent ddefnyddio 
caneuon syml iawn eraill er enghraifft ‘Dau gi bach yn mynd i’r coed’.  Dywedodd pawb bod y 
gweithdy yn hygyrch iawn. 

Dywedodd y rhieni wrthym fod canu gyda’u babi wedi eu helpu i fondio.  Roeddent yn credu bod y 
babi yn ymlacio’n gyflymach os oeddent yn canu i’r babi wrth eu newid neu gwblhau tasgau eraill fel 
edrych ar y bwydo a bod yn hapus yn gyffredinol o fod yng nghwmni’r babi.  Roeddent yn teimlo’n 
hapus ac wedi ymlacio wrth ganu ac yn teimlo cyswllt gwirioneddol gyda’u babi.  Cawsom lawer o 
wynebau hapus a sylwadau fel rwy’n teimlo fy mod yn caru fy mabi yn fawr iawn.  Dywedodd un tad 
bod gweld ymateb positif y babanod yn gwneud iddo deimlo’n ddefnyddiol a’i fod ef hefyd wedi 
gallu datblygu, yr hyn a ddisgrifiodd fel, defod gyda’r babi, a phan fyddai’n gallu mynd â’r babi adref 
byddai hyn yn amser arbennig rhyngddynt.  Rhywbeth arbennig rhyngddo ef a’i fab. 



Felly pa heriau a brofwyd yn y tîm.  Roedd yn dîm astudio bach iawn a oedd yn fy nghynnwys i, Dr 
Iyad al-Muzaffar a’r Nyrs Newyddenedigol wych, Caroline Thomas.  Fe wnaethom lwyddo i gasglu 
llawer o ddata i’w ddadansoddi hyd yn oed gyda dim ond 10 babi.  Rwy’n credu y byddai hyn yn 
rhywbeth i’w ystyried pe byddwn yn cynnal yr astudiaeth eto.  Hefyd, roedd yn eithaf anodd sicrhau 
bod pob aelod o staff ar y ward yn llwyr ymwybodol o’r astudiaeth oherwydd eu patrymau shifft.  Fe 
ddaeth rhai o’r staff i un neu ddwy o’r sesiynau.  Rwy’n credu y byddai hyn yn rhywbeth yr hoffwn ei 
wneud pe byddwn yn cynnal yr astudiaeth eto, sef sicrhau bod pob aelod o staff a nyrs yn cael cyfle i 
ganfod mwy am yr astudiaeth.  Naill ai drwy fynychu gweithdy, neu byddaf yn trafod y syniad o 
hyfforddiant yn nes ymlaen.  Roedd hefyd yn anodd sicrhau y gallai’r rhieni deithio i’r uned i 
fynychu’r gweithdy pan oeddwn yno ond oherwydd ei bod yn astudiaeth ymchwil roeddwn yn 
hyblyg iawn ac yn cyd-fynd â’r hyn oedd yn addas iddyn nhw.  Dywedodd rhai rhieni hefyd y byddent 
wedi hoffi mwy o amser gyda’r therapydd cerddoriaeth yn unigol.  Roeddent wedi mwynhau’r 
gweithdy ond y byddent wedi hoffi fy ngweld i’n eu cynorthwyo wedyn wrth erchwyn gwely’r 
babanod wrth ymyl y crud cynnal i roi ychydig mwy o hyder iddynt.  Nid oedd hyn yn rhan o’r 
astudiaeth ond ceisiais wneud hyn pan oedd yn bosibl. 

Felly, i gloi, roedd y canlyniadau’n galonogol iawn.  Roedd tua 50% o’r teuluoedd o’r farn y byddent 
yn hoffi amser un i un gyda’r therapydd cerddoriaeth.  Roedd eraill yn fodlon iawn gyda’r gweithdy ei 
hun.  Mae gennyf ddolen we yma i’r erthygl a gyhoeddwyd yn y Journal of Neonatal Nursing.  Dylech 
allu ei gweld drwy fewngofnodi.  Os na allwch ei gweld ac yr hoffech ei gweld, anfonwch e-bost ataf 
a gallaf wneud yn siŵr eich bod yn ei chael.  Rwy’n falch iawn o ddweud, i mi a thîm yr astudiaeth, 
dyma’r tro cyntaf i astudiaeth ar gyfer therapi cerddoriaeth a babanod cynamserol gael ei chynnal 
unrhyw le yn y DU, heb sôn am yng Nghymru. 

Y camau nesaf yw yr hoffem gynnal Yr Uned Ganu mewn unedau eraill.  Yn anffodus, roeddem yn 
gobeithio gweld sut y gallai hynny fod yn bosibl ac yna digwyddodd Covid.  Rydym hefyd yn ystyried 
y posibilrwydd o greu fersiwn ar-lein o’r gweithdy er mwyn i rieni allu mynychu lle bynnag y maent a 
byddai hyn hefyd yn ein helpu i oresgyn yr anawsterau yng nghyfnod Covid.  Er y byddwn hefyd yn 
dweud y byddai llawer o’r rhieni o’r farn mai’r cyswllt personol gyda’r rhieni eraill a’r therapydd 
cerddoriaeth y byddent yn ei fethu mewn cynnig ar-lein ond y byddai hyn yn well na dim.  Dyma 
gwestiwn i chi, os ydych yn gweithio mewn Uned Newyddenedigol neu’n gwneud gwaith gyda 
babanod ifanc iawn a rhieni, tybed a fyddai’r staff nyrsio yn hoffi gweminar y gallent gael mynediad 
iddi er mwyn i chi gynorthwyo rhieni eich hun a’u hannog i ganu.  Efallai y gallwch hymian neu ganu 
eich hun wrth weithio gyda’r babanod.  Gallai fod yn ddiddorol gweld a fyddai hyn yn gwneud i’r 
babanod ymlacio mwy neu dderbyn y driniaeth yr ydych yn ei rhoi iddynt yn well. 

Diolch yn fawr i chi am wrando ar fy nghyflwyniad. Mae croeso i chi gysylltu â mi os hoffech unrhyw 
wybodaeth bellach. Hefyd, mae croeso i chi gysylltu â Dr Iyad Al-Muzaffar a fydd yn fwy na pharod i 
ateb eich cwestiynau.  Diolch yn fawr iawn. 

 

 


